
АННОТАЦИЯ 
Мазкур мақолада мамлакатимизда судьялик лавозимига сайланадиган, тайинланадиган шахс 
учун зарур бўлган юридик ихтисослик бўйича иш стажи тушунчаси, унинг судьялик 
лавозимига тайинланишдаги аҳамияти ва ўрни ҳамда илмий-назарий жиҳатлари ўрганилган. 
Шу билан бирга, муаллиф томонидан судьялик лавозимига сайланадиган, тайинланадиган 
шахсларга камида қанча муддат давомида юридик ихтисослик бўйича иш стажи зарурлиги, 
юридик ихтисослик бўйича иш стажи ҳисобланадиган касб ва лавозимлар рўйхати, судья 
бўлиш учун юридик ихтисослик бўйича иш стажининг дастлабки биринчи дақиқаси қачондан 
бошланиши кераклиги хорижий давлатлар тажрибаси асосида чуқур таҳлил этилган.  
Калит сўзлар: судьялик лавозимга номзод, талаблар, судья мақоми, иш стажи, юридик 
ихтисослик бўйича иш стажи, қоида тариқасида. 
 

Каримов Темур Мамарахим ўғли, 
 Самостоятельный соискатель Ташкентского  

государственного юридического университета 
E-mail: temur_karimov_1994@mail.ru 

 
ТРУДОВОЙ СТАЖ ПО ЮРИДИЧЕСКИЙ СПЕЦИАЛЬНОСТИ В КАЧЕСТВЕ 

ОДНОГО ИЗ ТРЕБОВАНИЙ ПРЕДЪЯВЛЯЕМЫХ К КАНДИДАТАМ НА 
ДОЛЖНОСТЬ СУДЬИ 

АННОТАЦИЯ 
В данной статье исследуется понятие трудового стажа по юридической специальности, 
необходимого лицу, которое избирается, назначается на должность судьи в нашей стране, его 
важность и позиция при назначении на должность судьи, а также научно-теоретические 
аспекты. В то же время, список профессий и должностей, по которым автор рассматривает 
необходимость работы по юридической специальности, по крайней мере, на какой срок быть 

избранным на судейскую должность, когда начинается первой минуты работы по 
юридической специальности чтобы стать судьей, подробно анализируется на основе опыта из 
зарубежных стран. 
Ключевые слова: кандидат на судейскую должность, требования, статус судьи, трудовой 
стаж, трудовой стаж по юридической специальности, как правило. 

WORK EXPERIENCE IN THE LEGAL PROFESSION AS ONE OF THE 
REQUIREMENTS FOR CANDIDATES FOR THE POSITION OF JUDGE 

 
ANNOTATION 

This article examines the concept of seniority in the legal profession required by a person who is 
elected and appointed to a judicial position in our country, its importance and position when appointed 
to a judicial position, as well as scientific and theoretical aspects. At the same time, the list of 
professions and positions for which the author considers the need to work in a legal profession, at 
least for how long to be elected to a judicial position, when the first minute of work in a legal 
profession begins to become a judge, is analyzed in detail based on experience from foreign countries. 
Keywords: candidate for a judicial position, requirements, status of a judge, work experience, work 
experience in a legal specialty, as a rule. 

 
Судьялик лавозимига сайланадиган ёки тайинланадиган шахсларга қўйиладиган асосий 

талаблардан бири сифатида юридик ихтисослик бўйича маълум бир муддат иш стажига эга 
бўлиш шартининг белгиланиши суд ҳокимияти тизимида одил судловни таъминлашнинг 
муҳим ҳуқуқий ва илмий асосларидан биридир. Мазкур талаб орқали судьялар сони эмас, 
балки уларнинг сифати, касбий етуклиги ва мустақил қарор қабул қилиш салоҳияти 
кафолатланади. 

Фиркимизча, ушбу талаблар судья шахсида юқори даражадаги ҳуқуқий билим ва 
амалий тажрибани таъминлаш, унинг мустақил ва холис қарор қабул қилиш қобилиятини 
шакллантириш, шунингдек, одил судлов ва инсон ҳуқуқларини кафолатлаш каби вазифаларни 
амалга оширишга хизмат қилади. 

Таъкидлаш лозимки, Ўзбекистон Республикасининг “Судлар тўғрисида”ги Қонуни 68-
моддасида судьялик лавозимига сайланадиган, тайинланадиган шахсларга қўйиладиган 
талаблар белгиланган. Булар жумласига ёш цензи, Одил судлов академиясида мажбурий 
тартибда ўқиши ҳамда юридик ихтисослик бўйича иш стажига эга бўлиш кабиларни киритиш 
мумкин. Бугунги тадқиқот ишида илк бор судьялик лавозимига тайинланадиган номзодлар 
учун белгиланадиган юридик ихтисослик бўйича иш стажи талабининг ҳуқуқий асослари, 
унинг илмий-назарий жиҳатдан мазмуни, амалий аҳамияти ва хорижий тажрибадаги ўхшаш 
меъёрлар атрофлича таҳлил этилади. 

Бугунги кунда юридик ихтисослик бўйича иш стажига эга бўлиш талаби бўйича 
қуйидаги айрим муаммолар мавжуд: 

Биринчиси: Аслида судьялик лавозимига сайланадиган, тайинланадиган шахсларга 
камида қанча муддат давомида юридик ихтисослик бўйича иш стажига эга бўлиши лозим? 

Иккинчиси: Ўзбекистон Республикасида қайси касб ва лавозимларда фаолият 
кўрсатилса, у юридик ихтисослик бўйича иш стажи ҳисобланади? 

Учинчиси: юридик ихтисослик бўйича иш стажига эга бўлишнинг дастлабки биринчи 
дақиқаси қачондан бошлаб ҳисобланади? 

Фикримизча, ушбу муаммоларнинг жавобини миллий ва хорижий давлатларнинг 
қонунчилиги асосида чуқур ўрганиш ва таҳлил этиш лозим. 

Амалдаги миллий қонунчилик нормаларига мувофиқ, илк бор судьялик лавозимига 
тайинланадиган номзод шахслар юридик ихтисослик бўйича камида етти йиллик иш стажига 
эга бўлган тақдирда, улар туманлараро, туман, шаҳар судлари ёки ҳудудий ҳарбий суд судьяси 
лавозимига тайинланиши мумкин. 

Судьяликка номзоднинг юридик ихтисослик бўйича иш стажига эга бўлиш талабига 
оид норматив-ҳуқуқий ҳужжатларнинг тарихига назар ташлайдиган бўлсак, 1993 йил 2 
сентябрь куни қабул қилинган “Судлар тўғрисида”ги 924–XII-сон Қонуни 62-моддасида 
судьяликка номзод ҳуқуқ ихтисоси бўйича камида икки йиллик меҳнат стажига эга бўлиши 
кераклиги белгиланган [1]. 

Ўрганишлар шуни кўрсатдики, бу борадаги ислоҳотлар изчил амалга оширилиб, 
Ўзбекистон Республикасининг 2014 йил 20 январь куни “Ўзбекистон Республикасининг айрим 
қонун ҳужжатларига ўзгартиш ва қўшимчалар киритиш тўғрисида”ги ЎРҚ-365-сон Қонуни 
қабул қилинган ва шу аснода “Судлар тўғрисида”ги Ўзбекистон Республикасининг Қонуни  
61-моддасига ўзгартиш ва қўшимчалар киритилган. Унга кўра, судьяликка номзод эндиликда 
юридик ихтисослиги бўйича, авваламбор, ҳуқуқни муҳофаза қилувчи органларда камида беш 
йиллик меҳнат стажига эга бўлиши лозимлиги қайд этилган [2]. 

Бундан ташқари, 2021 йил 28 июль куни қабул қилинган Ўзбекистон Республикаси 
“Судлар тўғрисида”ги ЎРҚ–703-сон Қонуни 68-моддасида судьялик лавозимига 
сайланадиган, тайинланадиган шахс юридик ихтисослик бўйича камида етти йиллик иш 
стажига эга бўлиши лозимлиги баён этилган [3]. 

Юқорида таҳлиллар шуни кўрсатмоқдаки, Ўзбекистон Республикасида судьяликка 
номзодлар учун юридик ихтисослик бўйича иш стажи талаби босқичма-босқич 
такомиллаштирилиб борилган. 

Хулоса ўрнида айтиш мумкинки, ушбу ислоҳотлар судьялик лавозимига 
тайинланадиган шахслардан нафақат назарий билим, балки чуқур амалий тажриба, ҳуқуқни 
тўғри талқин қилиш ва адолатли қарор қабул қилиш салоҳияти талаб этилишини англатади. 

Ўзбекистон Республикаси қонунчилигига мувофиқ, мамлакатимизда судья бўлиш учун 
номзод, албатта, Ўзбекистон Республикаси Судьялар олий кенгаши ҳузуридаги Судьялар олий 
мактабида мажбурий тартибда ўқиши шартлиги белгиланган. Таъкидлаш жоизки, Ўзбекистон 
Республикаси Президентининг 2025 йил 21 августдаги “Одил судлов соҳасида юқори 
малакали кадрлар тайёрлаш тизимини тубдан такомиллаштириш чора-тадбирлари 
тўғрисида”ги ПФ–141-сон Фармони 2-бандида Судьялар олий кенгаши ҳузуридаги Судьялар 
олий мактаби негизида Ўзбекистон Республикаси Одил судлов академияси ташкил этилган [4]. 

Амалдаги қоидаларга мувофиқ, судьялик лавозимига номзодлар ҳар йили ушбу талабни 
бажариш мақсадида тайёргарлик курсларига ҳужжатларини тақдим этадилар. Мазкур 
ҳужжатлар таркибида айнан юридик ихтисослик бўйича камида етти йиллик иш стажига эга 
бўлган шахсларгина мазкур курсга қабул қилиниши белгиланган. Мазкур қоида Судьялик 
лавозимларига номзодларни тайёрлаш курсига 2023-2024 ўқув йили учун қабул қилиш 
тартиби тўғрисидаги низомнинг 4-банди [5]да, Судьялик лавозимларига номзодларни 
тайёрлаш курсига 2024-2025 ўқув йили учун қабул қилиш тартиби тўғрисидаги низомнинг 4-
банди [6]да, Судьялар олий мактаби Кенгашининг 2025 йил 21 июлдаги қарори билан 
тасдиқланган Судьялик лавозимларига номзодларни тайёрлаш курсига қабул қилиш тартиби 
тўғрисидаги низомнинг 4-банди [7]да ўз аксини топган. 

Бу борада хорижий давлатлар тажрибасига тўхталадиган бўлсак, Россия 
Федерациясида судьяликка номзод юриспруденция соҳасида камида  
5 йиллик иш стажига эга бўлиши талаб этилади [8]. 

Бундан ташқари, Қозоғистон Республикасида судьяликка номзод юридик касб бўйича 
камида беш йиллик иш стажига эга бўлиши лозимлиги қайд этилган [9]. 

Шу билан бирга, Туркманистон Республикасида эстрап суди ва эстрап даражасидаги 
шаҳар суди судьяси лавозими номзодга юридик ихтисослик бўйича камида икки йиллик иш 
стажига эга бўлиши белгиланган бўлса, оила ишлари судьяси лавозимига номзод юридик 

ихтисослик бўйича камида етти йиллик иш стажи (шу жумладан беш йил судьялик 
стажи)га эга бўлиши кераклиги белгиланган [10]. 

Шу ўринда, Қирғиз Республикасида маҳаллий суд судьяси лавозимига номзод 
юридик касб бўйича камида 5 йиллик иш стажига эга бўлиш шартлиги баён этилган [11]. 

Шуни алоҳида таъкидлаш жоизки, Тожикистон Республикасида шаҳар ёки туман 
суди, ҳарбий суд, Бадахшон автоном вилояти иқтисодий суди, вилоят иқтисодий суди ҳамда 
Душанбе шаҳри иқтисодий суди судьяси лавозимларига камида 3 йиллик касбий иш стажига 
эга бўлган юристлар тайинланиши мумкинлиги қайд этилган [12]. 

Бундан ташқари, Озарбайжон Республикасида судьялик лавозимига номзод юридик 
касб бўйича камида 5 йиллик иш стажига эга бўлиши лозимлиги белгиланган [13]. 

Латвия Республикаси қонунчилигини таҳлил қилиш шуни кўрсатдики, Латвияда 
давлат томонидан тан олинган ҳуқуқшунослик йўналиши бўйича иккинчи даражали олий 
маълумот дипломи ва “юрист” малакасига эга бўлганидан кейин юридик ихтисослик бўйича 
камида беш йил ишлаган ёки суд раиси ёки судья ёрдамчиси лавозимида камида беш йил 
фаолият юритган бўлиши кераклиги белгилаб ўтилган [14]. 

Қайд этиш жоизки, Литва Республикасида участок (участковий) суд судьяси 
лавозимига юридик касб бўйича камида беш йиллик иш стажига эга бўлиши кераклиги қайд 
этилган [15]. 

Юқорида баён этилганлардан қуйидагиларни хулоса қилиш мумкин: 
Россия Федерацияси, Қозоғистон, Қирғиз, Озарбайжон ва Литва республикалари 

қонунчилигида судьяликка номзодлар учун юридик касб бўйича камида беш йиллик иш стажи 
талаб этилиши кузатилади. Бу ҳолат мазкур мамлакатларда судья шахсининг касбий 
тайёргарлиги ва ҳуқуқни амалда қўллаш тажрибасига катта эътибор берилишини кўрсатади. 

Тожикистон Республикасида бу талаб нисбатан юмшатилган бўлиб, судьяликка 
номзоддан камида уч йиллик касбий иш стажи талаб этилади. Бу мамлакатда судья кадрларини 
тайёрлаш тизимида амалиёт давомида малака ошириш имкониятлари кенгроқ йўлга 
қўйилганлиги билан изоҳланиши мумкин. 

Туркманистон Республикаси қонунчилигида эса иш стажи бўйича фарқланувчи 
ёндашув мавжуд: туман даражасидаги судлар учун икки йиллик юридик стаж, оила ишлари 
бўйича судлар учун эса етти йиллик юридик стаж ва шу жумладан беш йил судьялик 
тажрибаси талаб этилади. Бу дифференциация (фарқли талаблар) суд фаолиятининг 
мураккаблиги ва ижтимоий аҳамиятига қараб белгиланганлиги билан аҳамиятлидир. 

Латвия Республикасида эса талаб янада мураккаброқ бўлиб, номзод давлат томонидан 
тан олинган олий юридик маълумотдан ташқари юридик ихтисослик бўйича камида беш 
йиллик иш тажрибасига ёки судья/суд раиси ёрдамчиси сифатида камида беш йиллик фаолият 
стажига эга бўлиши лозим. Бу судья кадрларини танлашда амалий тайёргарликка катта 
аҳамият берилишини кўрсатади. 

Кейинги муҳокама қилинадиган масала бу мамлакатимизда қайси касб ва лавозимларда 
фаолият юритилса, ушбу иш стажи юридик ихтисослик бўйича иш стажи ҳисобланишини 
ўрганишдир. 

Ўзбекистон Республикаси қонунчилигини ўрганиш ва таҳлил этиш шуни 
кўрсатмоқдаки, миллий қонунчилик ҳужжатларида қайси касб ва лавозимларда фаолият 
юритилса, ушбу иш стажи юридик ихтисослик бўйича иш стажи ҳисобланиши аниқ 
белгиланмаган. Бироқ ички ҳужжатларда айрим қоидалар белгиланган. Масалан, Судьялик 
лавозимларига номзодларни тайёрлаш курсига 2023-2024 ўқув йили учун қабул қилиш 
тартиби тўғрисидаги низомнинг 5-бандида лавозими бўйича мансаб даражаси ёки мартаба 
даражаси бериш назарда тутилган, хусусан судья ёрдамчиси, девонхона ва архив мудири, 
консультантлар, бошқарма ва бўлим бошлиқлари, ҳуқуқни муҳофаза қилувчи, суриштирув 
органлари ва уларнинг муассасалари масъул ходимлари, адвокатлар, давлат органлари, 
шунингдек ташкилотларнинг юридик хизмати ходимлари, давлат ва хусусий амалиёт билан 
шуғулланувчи нотариуслар ҳамда ихтисослашган давлат олий таълим муассасаларининг 
ҳуқуқшунослик фани ўқитувчилари меҳнат фаолияти юридик ихтисослик бўйича меҳнат 

стажи сифатида инобатга олиниши қайд этилган. Худди ушбу қоидалар Судьялик 
лавозимларига номзодларни тайёрлаш курсига 2024-2025 ўқув йили учун қабул қилиш 
тартиби тўғрисидаги низом ҳамда Судьялик лавозимларига номзодларни тайёрлаш курсига 
қабул қилиш тартиби тўғрисидаги низомларнинг 5-бандида белгилаб қўйилган. 

Бу борада хорижий давлатлар тажрибаси тўхталадиган бўлсак, Россия 
Федерациясининг 1992 йил 26 июнь куни қабул қилинган “Россия Федерациясида судья 
мақоми тўғрисида”ги Қонуни 5-бандида судья лавозимига тайинланиш учун зарур бўлган 
юридик соҳадаги меҳнат стажига қайси фаолият турларида ишлаган бўлиши лозимлиги ва 
ушбу вақт юридик соҳадаги меҳнат стажига қўшилиши ҳақида қуйидаги аниқ қоида 
белгиланган: 

1) Россия Федерациясининг давлат лавозимларида, Россия Федерацияси 
субъектларининг давлат лавозимларида, давлат фуқаролик хизмати лавозимларида, 
муниципал лавозимларда, шунингдек Россия Федерацияси Конституцияси қабул 
қилинишигача мавжуд бўлган СССР, СССР иттифоқдош республикалари, РСФСР ва Россия 
Федерацияси давлат органларидаги лавозимларда, ташкилотларнинг ҳуқуқий хизматларидаги 
лавозимларда ҳамда илмий ташкилотлардаги лавозимларда ишлаган, олий юридик 
маълумотни талаб этувчи лавозимлардаги меҳнат фаолияти вақти; 

2) юридик фанлар бўйича профессионал таълим дастурлари доирасида ўқитувчи 
сифатида, шунингдек адвокат ёки нотариус сифатида амалга оширилган меҳнат фаолияти 
вақти [16]. 

Масалан, Қирғиз Республикасининг 2021 йил 15 ноябрь куни қабул қилинган “Қирғиз 
Республикаси судьялар мақоми тўғрисида”ги 138-сон конституциявий Қонуни 21-моддасида 
судья лавозимини эгаллаш учун зарур бўлган юридик касб бўйича иш стажига қуйидаги 
лавозимларда ишлаган вақт қўшилиши белгиланган: 

1) олий юридик маълумотга эга бўлган Жогорку Кенеш депутатларининг иш фаолияти; 
2) Қирғиз Республикаси Президенти ва Вазирлар Кабинетининг (кейинги ўринларда – 

Вазирлар Кабинети) Жогорку Кенешдаги ва олий судлардаги ваколатхоналари 
ходимларининг иш фаолияти; 

3) ҳуқуқий бўлимлар, мудофаа ва ҳуқуқни муҳофаза қилувчи органлар билан 
шуғулланувчи бўлимлар, шунингдек Президент Администрацияси таркибидаги ҳуқуқий 
масалаларни ҳал этиш билан боғлиқ бўлган бўлимлар ходимларининг иш фаолияти; 

4) Жогорку Кенеш Аппаратининг ҳуқуқий бўлимлари, қонун устуворлиги, инсон 
ҳуқуқлари, конституциявий қонунчилик, давлат тузилиши ва суд-ҳуқуқ масалалари билан 
шуғулланувчи қўмита бўлимлари, шунингдек олий юридик маълумотга эга бўлган Жогорку 
Кенеш депутатларининг маслаҳатчилари ва ёрдамчилари иш фаолияти; 

5) Конституциявий суд ва Олий суд аппаратлари ходимларининг иш фаолияти; 
6) маҳаллий судлар аппаратлари ходимларининг иш фаолияти; 
7) ваколатли давлат органи ходимларининг иш фаолияти; 
8) прокуратура органлари ходимларининг иш фаолияти; 
9) адлия тизими ходимларининг иш фаолияти; 
10) ички ишлар органларининг ҳуқуқий хизматлари ва тергов бўлимлари 

ходимларининг иш фаолияти; 
11) миллий хавфсизлик хизмати органларининг ҳуқуқий хизматлари ва тергов 

бўлимлари ходимларининг иш фаолияти; 
12) божхона органларининг ҳуқуқий хизматлари ва тергов бўлимлари ходимларининг 

иш фаолияти; 
13) вазирликлар, давлат қўмиталар ва маъмурий идоралар ҳамда уларга қарашли 

муассасаларнинг ҳуқуқий хизматлари ходимларининг иш фаолияти; 
14) Қирғиз Республикаси давлат комиссиялари ва жамғармаларининг аппаратларидаги 

ҳуқуқий хизматлар ходимларининг иш фаолияти; 
15) маҳаллий давлат маъмуриятлари ва маҳаллий ўзини ўзи бошқариш органларининг 

ҳуқуқий хизматлари ходимларининг иш фаолияти; 

16) олий юридик маълумотга эга бўлган Қирғиз Республикаси Акыйкатчиси 
(Омбудсмани) аппарати ходимларининг иш фаолияти; 

17) мулкчилик шаклидан қатъи назар, юридик шахсларнинг ҳуқуқий хизматлари 
ходимларининг иш фаолияти; 

18) Қирғиз Республикаси адвокатларининг иш фаолияти; 
19) Қирғиз Республикаси нотариусларининг иш фаолияти; 
20) ҳуқуқ соҳаси билан шуғулланувчи олий таълим муассасаларининг профессор-

ўқитувчилари ҳамда илмий котибларининг иш фаолияти [17]. 
Ривожланган давлатларнинг қонунчилигини ўрганиш шуни кўрсатмоқдаки, Литва 

Республикасининг “Судлар тўғрисида”ги Қонуни  
53-моддасида юридик касб бўйича иш стажига оид қоидалар белгиланган. Унга кўра, ҳуқуқий 
лавозимлар рўйхати Ҳукумат ёки унга ваколат берилган орган томонидан тасдиқланиши, агар 
шахснинг юридик касб бўйича иш стажи бўйича шубҳалар мавжуд бўлса, судья лавозимида 
ишлаш учун мос келадиган юридик касб бўйича иш стажи Адлия вазири томонидан тузилган 
Юридик касб бўйича иш стажини тан олиш комиссияси томонидан тасдиқланиши, юридик 
касб бўйича иш стажини тан олиш комиссияси ҳақидаги низом Адлия вазири томонидан 
тасдиқланиши, юридик касб бўйича иш стажини тан олиш комиссиясининг хулосаларида 
шахснинг юридик касб бўйича иш стажи кўрсатилиши шартлиги, юридик касб бўйича иш 
стажини тан олиш комиссиясининг қарори маъмурий судда шикоят қилиниш имкониятига эга 
эканлиги қайд этилган [18]. 

Мазкур қоидалар Ўзбекистон Республикасининг “Судлар тўғрисида”ги Қонунида 
мавжуд эмас. Худди шундай ўхшаш амалиёт Қозоғистон Республикасининг 2000 йил 25 
декбарь куни қабул қилинган “Қозоғистон Республикасининг суд тизими ва судьялар мақоми 
тўғрисида”ги 132-сонли конституциявий Қонуни [19]да, Туркманистоннинг 2025 йил 12 
апрель куни қабул қилинган “Судлар тўғрисида”ги 151-сон Қонуни [20]да, Тожикистон 
Республикасининг “Тожикистон Республикаси судлари тўғрисида”ги конституциявий Қонун 
[21]ида, Озарбойжон Республикаси “Судлар ва судьялар тўғрисида”ги Қонуни [22]да, Латвия 
Республикасининг “Суд ҳокимияти тўғрисида”ги Қонуни [23]да ҳам мавжуд. 

Бизнинг фикримизча, Ўзбекистон Республикасида судьялик лавозимига сайланадиган, 
тайинланадиган шахслар учун зарур бўлган юридик ихтисослик бўйича иш стажи 
ҳисобланадиган лавозим ва касблар рўйхатини қонун даражасида белгилаш лозим. 

Тадқиқот доирасида муҳокама қилинадиган кейинги масалага тўхталадиган бўлсак, 
судья бўлиш учун юридик ихтисослик бўйича иш стажининг дастлабки биринчи дақиқаси 
қачондан бошланиши ҳисобланади. 

Миллий қонунчилик таҳлилига кўра, судьялик лавозимига тайинланадиган шахсдан 
талаб этиладиган юридик ихтисослик бўйича иш стажи қачондан бошланиши ҳақида аниқ 
қоида мавжуд эмас. 

Бироқ бу борада ички ҳужжатларда қуйидагилар қайд этилган: 
Судьялик лавозимларига номзодларни тайёрлаш курсига 2023-2024 ўқув йили учун 

қабул қилиш тартиби тўғрисидаги низомнинг 6-бандида талабгорнинг ихтисослиги бўйича иш 
стажи олий юридик маълумот тўғрисидаги диплом берилган вақтдан, агар диплом хорижий 
давлатда берилган бўлса, у белгиланган тартибда тан олинган (нострификация қилинган) 
вақтдан ҳисобга олиниши белгилаб ўтилган. Мазкур қоида Судьялик лавозимларига 
номзодларни тайёрлаш курсига 2024-2025 ўқув йили учун қабул қилиш тартиби тўғрисидаги 
низом ҳамда Судьялик лавозимларига номзодларни тайёрлаш курсига қабул қилиш тартиби 
тўғрисидаги низомларнинг 6-бандида алоҳида қайд этилган. 

Бу борада хорижий давлатлар тажрибасига мурожаат қиладиган бўлсак, Қирғиз 
Республикаси қонунчилигида олий юридик маълумот талаб қилинадиган лавозимларда 
ишлаган вақт мутахассислик бўйича иш стажига ҳисобланиши белгиланган [24]. 

Литва Республикасининг “Судлар тўғрисида”ги Қонуни 53-моддасига кўра, юридик 
касб бўйича иш стажи ушбу Қонуннинг 51-моддасида назарда тутилган юридик маълумотга 

эга бўлган вақтдан ва ҳуқуқий лавозимлар рўйхатида кўрсатилган фаолиятга киришган 
вақтдан бошлаб ҳисобланиши кўрсатиб ўтилган [25]. 

Юқорида баён этилганлардан келиб чиқиб, хулоса ўрнида айтиш мумкинки, судьялик 
лавозимга тайинланадиган шахс учун зарур юридик ихтисослик бўйича иш стажи олий 
юридик маълумотга эга эканлигини тасдиқловчи, агарда диплом хорижий давлатда берилган 
бўлса, у белгиланган тартибда Ўзбекистон Республикасида тан олинган вақтдан ҳисобга 
олиниши лозимлиги камида Ўзбекистон Республикасининг Вазирлар Маҳкамаси қарорида ёки 
қонун даражасида қайд этиш мақсадга мувофиқдир. 

Юқорида баён этилган таҳлилий маълумотлардан келиб чиққан ҳолда Ўзбекистон 
Республикасининг “Судлар тўғрисида”ги Қонунига қуйидаги ўзгартиш ва қўшимчалар 
киритиш мумкин: 

биринчидан, Ўзбекистон Республикаси суд тизими қўйи бўғинида судьяликка 
тайинланадиган шахс юридик ихтисослик бўйича камида беш йиллик иш стажига эга бўлган 
бўлиши лозимлиги оид норма киритиш; 

иккинчидан, юридик касб бўйича иш стажига эга бўлган лавозимлар ва касблар 
рўйтини аниқ белгилашга оид норма киритиш; 

учинчидан, судьялик лавозимга тайинланадиган шахс учун зарур бўлган юридик 
ихтисослик бўйича иш стажининг бошланиши олий юридик маълумотга эга эканлигини 
тасдиқловчи, агарда диплом хорижий давлатда берилган бўлса, у белгиланган тартибда 
Ўзбекистон Республикасида тан олинган вақтдан ҳисобга олиниши лозимлигига оид норма 
киритиш. 

